
Wakkati feere woodi no 
ɓinngel, innde maagel Bello. 
  
Nyannde feere nde Bello 
ɗonno nyaama bee saarooji 
maako sey o sinki reedu 
maako ɗon naawa. 

Sey daada maako ƴami mo, 
“Ɗume a nyaami hannde, 
Bello?” 
  
Bello wi’i, “Hannde mi 
nyaami mongorooje sappo. 
Jonta reedu am ɗon naawa.” 

Daada maako wi’i, 
“Mongorooje sappo! Ko 
waɗi a nyaami mongorooje 
sappo?” 
  
Sey Bello wi’i, “Nde mi 
metti arandeere, hakkee 
nde dakmi, sey mi yiɗi 
beddugo. 
  
“Nden nde mi metti 
ɗiɗaɓre, sey kayre fuu nde 
weli haa ɓuri semmbe. 

Ɓaawo man, hakkee 
mongorooje man fuu weli 
masin, sey suuno nanngi 
yam, mi nyaamdi ɗe pat!” 
Sey baaba Bello wi’i, “Too, 
jonta kam nyaamu nyiiri 
ma, a yaha a yiiwa, a tammi 
waɗugo daama.” 
  
Ɓernde Bello metti.  O 
waawataa nyaamugo nyiiri, 
no ndi uuriri fuu.    

O waawataa boo yiiwugo. 
  
Ngam naawugo reedu haɗi 
mo waɗugo koo ɗume. 
  
Sey tan o jaɓɓiti saarooji 
maako, o nasti, o waali. 

Ammaa naawɗum haɗi mo 
ɗaanaago. 
  
Sey caka jemma, o findini 
baaba bee daada, o wi’i ɓe, 
“Haa jonta reedu accaay 
yam naawugo.” 
  
Kamɓe kam ɓe wi’i, “En 
dilla asibiiti.”  
  
Haa asibiiti, doktaajo laari 
Bello, ƴami mo, “Ko 
naawata ma, ɓinngel? 

Bello wi’i, “Mi nyaami 
mongorooje sappo. Jonta 
reedu am ɗon naawa.” 

Sey doktaajo wi’i, 
“Mongorooje sappo! Ko 
waɗi a nyaami mongorooje 
sappo?” 
  
Sey sempti Bello, o jaabi, 
“Too, ɓeldum maaje sakli 
yam tan.” 
Sey doktaajo wi’i, “Too.  
Nden boo a looti ɗe hiddee 
ko a nyaama ɗe na?”  

Bello wi’i, “Kai, mi lootaay.” 
  
Sey doktaajo wi’i fahin, 
“Too.” 
  
Bello hultori, o ƴami, “On 
tufatam baatal na? Ngam mi 
yiɗaa baate!” 

Sey doktaajo jaabi, “A’a, a 
yamɗitan bee hoore ma.  
Ammaa, teema a tuutan 
tawon, ko boo a riiwan.  Sey 
bana ni’i ɓanndu ma waɗan 
daama.” 

Bello woyi, o wi’i,  
“Mi yiɗaa tuutugo!  
Mi yiɗaa riiwugo! Mi yiɗaa 
reedu am naawa!  Mi 
anndaa no mongorooje 
kalluɗe bana ni’i!”  
  
Doktaajo wi'i, “A'a!  
Mongorooje hallaay sam.  
Ɗe ɗon hokka njamu 
ɓanndu.  

“Ammaa foti gilkon 
nyiddukon takka laral 
maaje a anndaa, nden to 
kon nasti ɓanndu ma, kon 
nyawnete.   
Kanjum on  
ndikka a tokka  
lootugo ɗe  
hiddee ko a  
nyaama ɗe.  

Reedu Bello tokki daamugo 
mo haa fajiri.  Haa weeti, 
fakat o tuuti, o riiwi. 
  
Ammaa nde tuure bee 
riiwre timmi, sey nden o 
yamɗiti! 
  
Saarooji maako seyi nde ɓe 
laari o yamɗiti. 

Daada maako wi’i mo, 
“Ndaa ko mi yiɗi a maanda, 
taa a yejjita: Lootu tum tum 
hiddee ko a nyaama.” 
  
Sey baaba maako wi’i, “Min 
boo, ndaa ko mi yiɗi a 
maanda, taa a yejjita: 
Ndikka munyal dow suuno 
ndey fuu.” 
  
Bello wi’i, “Mi yetti mon bee 
yiide mon.” 

Laartu Ko A Faami! 
1. Ko waɗi reedu Bello ɗonno naawa 

mo? 
2. Ko waɗi Bello nyaami mongorooje 

sappo? 
3. Ngam ɗume Bello findini baaba 

bee daada maako haa caka 
jemma? 

4. Ko doktaajo wi’i Bello? 
5. Ko Bello beddi faamugo jonta? 

